
బలరాముఁడు యమునను నాగలిచే నెత్తుట




“ఓ సూర్యకన్యక! ఓ లోకమాత! 

ఓ సారసల్లాప! ఓ సారసాక్షి

నీరువెట్టుము లేక నిలువంగజాల

బోరన నుదకంబుఁ బోయవే!” అనుఁచుఁ

బలుమారు పిలిచినఁ బలుకక యున్నఁ

గలుషించి పరుషవాక్యముల నిట్లనియె. 

“పిలిచిన నామాట పెడచెవిఁబెట్టి

పలుకవు మదిలోన భయమంది రావు! 

మలినాంగి! నీమేని మదమెల్ల నడఁచి

దళనంబు సేసి యుద్ధతమాన్తు” ననుచు

నదలించి హలమున నమ్మహాతటము

విదళించి తివిసిన వెఱఁగొంది యమున120




యమున బలరామునిఁ బ్రార్థించుట




వడవడ వడఁకుచు వచ్చి తాలాంకు

నడగులపై వ్రాలి యరుదొందఁ బలికె. 

“ఓ సర్వలోకేశ! ఓ సుప్రకాశ! 

ఓ సౌమ్యహృద్గేయ! ఓ రౌహిణేయ! 

ధరణిభారముఁ బాప దనుజుల నడఁపఁ

గరమర్థి దేవకీగర్భంబునందుఁ

జెలువారఁ బుట్టిన చెలువుఁడ వీవ! 

బలభద్ర! బలప్రలంభధ్వంసరామ

జడసంగతి బలచంచలచిత్తమలినఁ

